
YA S H I L  I Q T I S O D I Y O T  VA  TA R A Q Q I Y O T2024-yil, 17-18 oktabr. 
№ 5. Maxsus son. 

Aziz festivalimiz ishtirokchilari, qadrli yoshlar! 
2024-yil 17–18-oktabr kunlari Toshkent davlat iqtisodiyot 

universitetida bo‘lib o‘tgan “Yuksak intellektual yoshlar hamdo‘stligi 
– kelajak iqtisodiyot poydevori” nomli talabalar xalqaro festivali 
doirasida tashkil etilgan “O‘zbekistonning “Yashil” iqtisodiyotga 
o‘tish strategiyasi: mavjud muammo va istiqbolli imkoniyatlar” 
mavzusidagi maqolalar tanlovi mamlakatimizda iqtisodiy taraqqiyot 
va ekologik barqarorlikni ta’minlashda muhim ahamiyat kasb etadi.

Davlatimiz rahbari Shavkat Mirziyoyev tomonidan har bir sohada ilmiy-tadqiqotlar olib borish va institutsional 
yondashuvni kuchaytirish barqaror taraqqiyot garovi sifatida belgilab berilayotgani bejiz emas. Ayniqsa, so‘nggi 
yetti yillik davr yoshlar uchun katta imkoniyatlar eshigini ochib berdi. Bu davrda ularni qo‘llab-quvvatlash, 
iste’dod va salohiyatlarini ro‘yobga chiqarishga qaratilgan islohotlar “katta sakrash davri” sifatida tarixda o‘z 
izini qoldirdi.

Jumladan, shu yillar davomida yoshlar masalasiga oid 100 dan ortiq qonun va qarorlar qabul qilinib, 
200 dan ziyod imtiyozlar joriy etildi. Faqatgina ta’lim kreditlaridan 151 ming nafar yoshlar foydalangan bo‘lsa, 
ehtiyojmand oilalardan chiqqan 110 ming talabaga kontrakt to‘lovlarini qoplash uchun 332 milliard so‘m mablag‘ 
yo‘naltirildi. Oliy ta’lim qamrovi 9 foizdan 42 foizga oshib, oliy ta’lim muassasalari soni 77 tadan 212 taga 
yetkazildi.

Bugungi kunda 110 mingdan ziyod o‘g‘il-qizlarimiz xorijiy davlatlarda tahsil olib, dunyo miqyosida 
raqobatbardosh bilim va ko‘nikmalarni egallamoqda. “El-yurt umidi” jamg‘armasi orqali yetti yil davomida 
AQShning “Ivy League”ga kiruvchi Garvard, Yale, Kolumbiya, Stenford universitetlari, shuningdek, Buyuk 
Britaniyaning “Russell Group”iga a’zo Oksford, Kembridj, Birmingem kabi nufuzli oliygohlarini 50 nafardan ortiq 
yoshlarimiz muvaffaqiyatli tamomladi. Hozirda bu oliygohlarda tahsil olayotgan talabalarimiz soni 200 nafardan 
oshgan.

Bugungi global iqtisodiyotda “yashil” iqtisodiyotga o‘tish ekologik muammolarni bartaraf etish, tabiiy 
resurslardan oqilona foydalanish va barqaror iqtisodiy o‘sishga erishishning muhim omili sifatida e’tirof 
etilmoqda. Yashil iqtisodiyot – bu nafaqat atrof-muhit muhofazasini ta’minlaydigan, balki yangi ish o‘rinlari 
yaratish, innovatsiyalarni jadallashtirish va yashash sifati yaxshilanishiga xizmat qiluvchi ilg‘or yondashuvdir.

Shu nuqtai nazardan, yoshlar – har bir millatning intellektual va iqtisodiy salohiyatini belgilovchi asosiy omil 
sifatida, ushbu muhim strategik yo‘nalishda faol ishtirok etishlari zarur. Ularning ijodiy fikrlashi, ilmiy tahlilga 
asoslangan yondashuvlari, amaliy taklif va tashabbuslari muhim yechimlarni ishlab chiqishda hal qiluvchi o‘rin 
tutadi.

Tanlov doirasida taqdim etilgan maqolalar nafaqat ilmiy jamoatchilik, balki keng jamoatchilik uchun ham 
dolzarb ahamiyatga ega bo‘lib, yoshlarning tahliliy fikrlash, ilmiy-tadqiqot olib borish va strategik qarorlar ishlab 
chiqishdagi faolligini namoyon etdi. Bu orqali ularning fikrlari va g‘oyalari amaliyotga tatbiq etilishiga keng yo‘l 
ochiladi.

Yashil iqtisodiyotga o‘tish strategiyasini ishlab chiqish jarayonida yoshlarning fikrlarini tinglash, ularni 
qo‘llab-quvvatlash, ularning innovatsion loyihalarini qo‘llab-quvvatlovchi muhit yaratish – bu bizning umumiy 
mas’uliyatimizdir. Tanlovda ishtirok etgan har bir maqola, har bir g‘oya – O‘zbekistonning ekologik barqaror va 
iqtisodiy jihatdan rivojlangan kelajagini barpo etishga xizmat qiladi.

Hurmatli yoshlar! Sizga ushbu tanlovda erishgan natijangiz bilan chin dildan tabrik aytaman. Ijodingiz 
bardavom, g‘oyalaringiz amaliyotda o‘z samarasini bersin. Keling, birgalikda O‘zbekistonning yashil iqtisodiyotga 
o‘tish yo‘lida birlashaylik, hamkorlikda intellektual poydevor barpo etaylik!

Abduraxmanova Gulnora Kalandarovna
Toshkent davlat iqtisodiyot universiteti

Ilmiy ishlar va innovatsiyalar bo‘yicha prorektor,
iqtisod fanlari doktori, professor

YOSHLAR – 
ERTAMIZ EGALARI!

